
資竈民然其閒有丁產多而額鹽少者有丁產少而額鹽

多者未經覈實今與各道分司卽鹽塲所屬地方驗其丁

產多寡地利有無官田草塲除額免科薪鹵得宜約量增

額分爲等則逐一詳定均平實爲民便從之○是月燕王

之國北平以葛誠爲燕府長史

四月賜翰林院編修張美和應奉陳溥致仕各御製詩文

賜之○命羣臣各舉所知以備任用

五月甲午雷震謹身殿大赦詔曰朕以匪德託于萬姓之

上奉天勤民于兹十有三年矣不期宰輔失職肆奸擅攬

使賢愚陷于不義朕思創業之艱難念守城之不易首誅

奸惡鋤根剪蔓爰及餘黨然刑戮之際不無過焉甚非上

帝好生之德乃于是月初四日申時雷震謹身殿朕甚懼

焉於是赦天下罪者除十惡不赦外其餘已未發覺結正

罪無大小咸赦除之○免天下田租○御史大夫安然罷

韓國公李善長總臺事○罷御史臺

六月詔受朝于正殿○上謂侍臣曰曩者奸臣聚歛稅及

天下纖悉之物朕甚恥焉自今如軍民嫁娶喪祭之物舟

車絲布之類皆勿稅爾户部榜示天下使其周知○以蘇

恭讓爲漢陽知府

　〈恭讓爲治蕳而明嚴而不苛漢陽密邇省城凡徭役科徵倍于他郡恭讓懇請上官𥳑省民賴以安先是有趙〉

--

　〈廷蘭者知漢陽縣愛民如恭讓朝廷嘗遣使下縣取陳氏散卒他縣率多以民丁應數規免已責廷蘭獨爲民〉

　〈辯明民得不擾漢陽之民言郡守則稱蘇恭讓言縣令則稱趙廷蘭云〉

時胡惟庸事敗　上乃命翰林儒臣纂錄歷代諸侯王宗

戚權倖之屬悖逆不道者凡二百十二人備其行事以類

書之賜名臣戒錄頒布羣臣俾知所警○震奉天殿　詔

停齊潭二王府工時江陰侯吳良董建齊王府宮殿于靑

州豫章侯胡美董建潭王府宮殿于長沙諭之曰昨者

上天垂戒朕思治理恤民爲先其王府一切役作宜皆停

罷

　〈按三代而降人君遇災而懼克謹天戒未有如我　太祖者〉

置諫院官唐鐸爲諫議大夫

七月罷秘書監凡內府書悉翰林院典籍掌之○上以古

人父母旣没生日當倍悲痛卽位以來常不受賀至是善

長等屢請許之其在外諸司五品以上者自明年始聽其

表賀復京官家○驍騎指揮郭德成入禁內　上以黃金

二錠置其袖曰第歸勿宣德成敬諾比出宮門納鞾中徉

醉脱鞾露金閽人以聞　上曰我賜也或尤之德成曰九

閽嚴密藏金而出非竊耶且吾妹侍宮闈吾出入無閒安

知　上不以此相試耶衆乃服

九月置四輔官兼太子賓客位列公侯都督之次秩正三

